КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Социальнӧй нырвизя абу коммерческӧй организацияяслы,

кодъяс нуӧдӧны Айму дорйысьясӧс да политическӧй

репрессияяс улӧ веськалӧмаясӧс нэм кежлӧ нимӧдӧм серти удж,

Коми Республикаса республиканскӧй сьӧмкудйысь

субсидияяс сетан пӧрадок вынсьӧдӧм йылысь
“Олысьясӧс социальнӧя дорйӧм” Коми Республикаса канму уджтас йылысь” Коми Республикаса Веськӧдлан котырлӧн 2019 во йирым тӧлысь 31 лунся 517 №-а шуӧм збыльмӧдӧм могысь да Россия Федерацияса сьӧмкуд кодекслӧн 781 статьяса 2 пункт серти Коми Республикаса Веськӧдлан котыр шуис:

1. Вынсьӧдны Социальнӧй нырвизя абу коммерческӧй организацияяслы, кодъяс нуӧдӧны Айму дорйысьясӧс да политическӧй репрессияяс улӧ веськалӧмаясӧс нэм кежлӧ нимӧдӧм серти удж, Коми Республикаса республиканскӧй сьӧмкудйысь субсидияяс сетан пӧрадоксӧ содтӧд серти.
2. Тайӧ шуӧмыс вынсялӧ сійӧс официальнӧя йӧзӧдан лунсянь.
Коми Республикаса Веськӧдлан котырӧн

Юрнуӧдысьӧс Медводдза вежысь – 

Коми Республикаса Юралысьлӧн

Администрацияӧн Юрнуӧдысь




      М. Порядин

Сыктывкар

2020 вося урасьӧм тӧлысь 11 лун
56 №
ВЫНСЬӦДӦМА

Коми Республикаса Веськӧдлан котырлӧн

2020 во урасьӧм тӧлысь 11 лунся 56 №-а шуӧмӧн

(содтӧд)

Социальнӧй нырвизя абу коммерческӧй организацияяслы,

кодъяс нуӧдӧны Айму дорйысьясӧс да политическӧй репрессияяс улӧ веськалӧмаясӧс нэм кежлӧ нимӧдӧм серти удж, Коми Республикаса республиканскӧй сьӧмкудйысь субсидияяс сетан
ПӦРАДОК
1. Тайӧ Пӧрадокыс урчитӧ социальнӧй нырвизя абу коммерческӧй организацияяслы (канму (муниципальнӧй) учреждениеяс кындзи), кодъяс нуӧдӧны Айму дорйысьясӧс да политическӧй репрессияяс улӧ веськалӧмаясӧс нэм кежлӧ нимӧдӧм серти удж (водзӧ – Претендентъяс), ӧтувъя рӧскод юкӧн сьӧмӧн могмӧдӧм вылӧ Коми Республикаса республиканскӧй сьӧмкуд сьӧм тшӧт весьтӧ субсидияяс сетан условиеяссӧ да правилӧяссӧ, медым збыльмӧдны “Олысьясӧс социальнӧя дорйӧм” Коми Республикаса канму уджтас серти мероприятиеяс, мый вынсьӧдӧма Коми Республикаса Веськӧдлан котырлӧн 2019 во йирым тӧлысь 31 лунся 517 №‑а шуӧмӧн.

2. Коми Республикаса Юралысьлӧн Администрация (водзӧ – Администрация) субсидиясӧ сетӧ лӧсялана финансӧвӧй во да планӧвӧй период вылӧ Коми Республикаса республиканскӧй сьӧмкудлӧн своднӧй сьӧмкуд роспись серти сьӧмкуд кӧсйысьӧмъяслӧн лимитъяс мындаын, мыйта урчитӧма Администрацияӧн тайӧ Пӧрадоклӧн 3 пунктын индӧм медшӧр мог вылӧ.

3. “Олысьясӧс социальнӧя дорйӧм” Коми Республикаса канму уджтасӧн, мый вынсьӧдӧма Коми Республикаса Веськӧдлан котырлӧн 2019 во йирым тӧлысь 31 лунся 517 №-а шуӧмӧн, урчитӧм мероприятиеяссӧ збыльмӧдӧм серти субсидияяс сетан медшӧр могӧн лоӧ Айму дорйысьясӧс да политическӧй репрессияяс улӧ веськалӧмаясӧс нэм кежлӧ нимӧдӧмкӧд йитчӧм изданиеяс лэдзӧм да паськӧдӧм, “Ӧтуввез” юӧртан да телекоммуникация везйын вэб-сайтъяс да юӧртан ресурсъяс лӧсьӧдӧм да (либӧ) найӧс техническӧй да (либӧ) наын юӧр вежӧм-выльмӧдӧм боксянь нуӧдӧм вылӧ ӧтувъя рӧскод юкӧнсӧ сьӧмӧн могмӧдӧм (водзӧ – изданиеяс, вэб‑сайтъяс, юӧртан ресурсъяс).

4. Субсидиясӧ сетӧны изданиеяс лэдзӧмкӧд да паськӧдӧмкӧд, вэб‑сайтъяс да юӧртан ресурсъяс лӧсьӧдӧмкӧд да (либӧ) найӧс техническӧй да (либӧ) наын юӧр вежӧм-выльмӧдӧм боксянь нуӧдӧмкӧд йитчӧм рӧскодысь 98 прӧчент мындаын Претендентӧн сетӧм смета серти.

Индӧм рӧскодӧн лоӧны:

а) удждон вылӧ рӧскод – удж йылысь кырымалӧм сёрнитчӧмъяс, пытшкӧсса нормативнӧй актъяс, кӧні эмӧсь удж инӧдлӧн нормаяс, коллективнӧй сёрнитчӧмъяс, артмӧдчӧмъяс серти, страхӧвӧй взносъяс арталӧмӧн;

б) мобилизационнӧй карточкаяс электроннӧй носительяс вылӧ сканируйтӧм серти услугаяс вылӧ ӧтувъя рӧскод;

в) материалъяс обработайтӧм да текста юӧръяс макетируйтӧм серти, медым та бӧрын пыртны найӧс ӧтуввез-версияӧ, услугаяс вылӧ ӧтувъя рӧскод;

г) полиграфическӧй услугаяс вылӧ, электроннӧй носительяс вылын материалъяссӧ йӧзӧдӧм вылӧ ӧтувъя рӧскод;

д) изданиеяс паськӧдӧм серти услугаяс вылӧ ӧтувъя рӧскод;

е) юӧр чукӧртӧм да видлалӧм серти рӧскод;

ж) поисково-краеведческӧй экспедицияяс котыртӧм да нуӧдӧм серти рӧскод;

з) наука-туялан удж, научнӧй конференцияяс нуӧдӧм серти рӧскод;

и) мукӧд рӧскод, мый йитчӧма изданиеяс лэдзӧмкӧд да паськӧдӧмкӧд, вэб-сайтъяс да юӧртан ресурсъяс лӧсьӧдӧмкӧд да (либӧ) найӧс техническӧй да (либӧ) наын юӧр вежӧм-выльмӧдӧм боксянь нуӧдӧмкӧд (коммунальнӧй услугаяс, связь услугаяс, автотранспорт услугаяс, подув сьӧм амортизируйтӧм, литературнӧя да техническӧя редактируйтан услугаяс, оригинал-макет лӧсьӧдӧм серти услугаяс, удж видзӧмысь да лёк суӧмысь видзчысьӧм, корректура, кӧртымысь мынтысьӧм серти рӧскод, авторъяслы мынтысьӧм серти рӧскод (страхӧвӧй взносъяс арталӧмӧн авторскӧй заказ йылысь кырымалӧм сёрнитчӧмъяс да лицензионнӧй сёрнитчӧмъяс серти), командировкаяс вылӧ рӧскод, изданиеяс рекламируйтӧм вылӧ рӧскод, авторскӧй да дон босьттӧг быть сетны колана экземпляръяс ыстӧм вылӧ рӧскод, выставкаяс котыртӧм да нуӧдӧм, оргтехника ньӧбӧм да видзӧм вылӧ ӧтувъя рӧскод, канцелярия вузӧс, банклӧн услугаяс вылӧ рӧскод);

к) вэб-сайтъяс да юӧртан ресурсъяс лӧсьӧдӧм да (либӧ) найӧс техническӧй да (либӧ) наын юӧр вежӧм-выльмӧдӧм боксянь нуӧдан услугаясысь мынтысьӧм вылӧ рӧскод;

л) социальнӧй везъясын, “Ӧтуввез” юӧртан да телекоммуникация везйын да социально-культурнӧй юкӧнын вэб-сайтъяс да юӧртан ресурсъяс паськӧдӧм да йӧзӧс сыӧн паськыда тӧдмӧдӧм серти мероприятиеяс нуӧдӧм вылӧ рӧскод.

5. Колӧ, медым тӧлысьлӧн медводдза лун вылӧ, мый мунӧ тӧлысь водзын, кор кӧсйӧны кырымавны субсидия сетӧм йылысь сёрнитчӧмсӧ (водзӧ – сёрнитчӧм), Претендентъяс лӧсялісны татшӧм корӧмъяслы:

1) абу вот, ӧктас, страхӧвӧй взносъяс, пеняяс, штрапъяс, прӧчентъяс мынтӧм серти збыльмӧдтӧм кывкутана могыс, кутшӧмъясӧс колӧ мынтыны вот да ӧктас йылысь Россия Федерацияса оланпастэчас серти;

2) абу Коми Республикаса республиканскӧй сьӧмкудйӧ субсидияяс, сьӧмкуд инвестицияяс, сы лыдын кутшӧмъясӧс сетӧма мукӧд инӧда акт серти, бергӧдӧм серти нюжӧдӧм уджйӧзыс да Коми Республика водзын сьӧм кӧсйысьӧмъяс серти нюжӧдӧм (ладмӧдтӧм) мукӧд уджйӧзыс;

3) абу уджалысьяслы ӧти тӧлысьысь дырджык удждон серти уджйӧзыс;

4) претендент серти оз нуӧдны выль ног котыртӧм, бырӧдӧм серти удж, сы серти оз нуӧдны банкротство серти удж, Россия Федерацияса оланпастэчасӧн урчитӧм пӧрадокын Претендентлысь уджсӧ абу дугӧдлӧма;

5) Претендент оз ло суйӧрсайса юридическӧй кывкутысьӧн, а сідзжӧ россияса юридическӧй кывкутысьӧн, кодлӧн уставнӧй (складочнӧй) капиталын суйӧрсайса юридическӧй кывкутысьяслӧн участвуйтан пайыс, кодъясӧс пасъянінӧн лоӧ канму либӧ мутас, кутшӧмъясӧс пыртӧма Россия Федерацияса сьӧм овмӧс министерствоӧн вынсьӧдӧм канму да мутас лыддьӧгӧ, кодъяс финансӧвӧй операцияяс нуӧдігӧн перйӧны вотсӧ кокньӧдӧм вот режим серти да (либӧ) оз урчитны юӧр восьтӧмсӧ да сетӧмсӧ татшӧм юридическӧй кывкутысьяс серти (офшорнӧй зонаяс), ӧтлаын вевтыртӧ 50 прӧчент.

6. Субсидияяс сетӧм вылӧ Претендентъясӧс бӧръян муртӧсъясӧн лоӧны татшӧм условиеясӧ ӧтпырйӧ кутчысьӧм:

а) Претендент лоӧ федеральнӧй оланпасӧн урчитӧм пӧрадокын пасйӧм абу коммерческӧй организацияӧн (кодлы чуктӧс босьтӧмыс оз ло сылӧн уджлӧн медшӧр могӧн да коді оз юклы босьтӧм чуктӧссӧ участникъяс костын) да збыльмӧдӧ ассьыс уджсӧ Коми Республика мутасын аслас учредитан документъяс серти;

б) изданиеясыс, вэб-сайтъясыс, юӧртан ресурсъясыс лӧсялӧны изданиеяс, вэб-сайтъяс да юӧртан ресурсъяс лыддьӧглы, мый быд финансӧвӧй вося рака тӧлысь 31 лунӧдз кадколастӧ лӧсялана финансӧвӧй во вылӧ вынсьӧдсьӧ Администрациялӧн тшӧктӧдӧн да йӧзӧдсьӧ “Ӧтуввез” юӧртан да телекоммуникация везйын Администрациялӧн официальнӧй сайтын (водзӧ – Лыддьӧг);

в) абу кырымалӧм сёрнитчӧмъяс серти воддза финансӧвӧй воын субсидия видзӧм йылысь отчётносьт сетӧм серти уджйӧзыс (воддза финансӧвӧй воын субсидия босьтысьяслы).

7. Субсидия босьтӧм могысь Претендент финансӧвӧй вося ӧшым тӧлысь 1 лунысь оз сёрджык, кор сетсьӧ субсидия, сетӧ Администрацияӧ тайӧ Пӧрадок дорӧ содтӧдын индӧм форма серти заявка. Заявкакӧд ӧттшӧтш сетӧны татшӧм документъяс:

а) Претендентлӧн уставлысь копия, мый эскӧдӧма Претендентӧн;

б) Претендентӧс канмусянь пасйӧм йылысь эскӧдангижӧдлысь копия, мый эскӧдӧма Претендентӧн;

в) рӧскод серти смета, кутшӧмӧс кӧсйӧны могмӧдны сьӧмӧн Коми Республикаса республиканскӧй сьӧмкуд сьӧм тшӧт весьтӧ;

г) Претендентӧн кырымалӧм справка сы йылысь, мый уджалысьяслы ӧти тӧлысьысь дырджык удждон серти уджйӧзыс абу.

Заявка да тайӧ пунктын индӧм документъяс (водзӧ – документъяс) сетан лунӧн лыддьыссьӧ Администрацияын найӧс пасъян лун. Администрация пасйӧ документъяссӧ налӧн воан лунӧ.

Документъяссӧ позьӧ ыстыны электроннӧй пошта пыр. Администрация пасйӧ индӧм документъяссӧ налӧн воан лунӧ.

Сэк, кор документъяссӧ ыстӧны пошта связь организация, корреспонденция вайысь мукӧд организация пыр, Администрацияӧ найӧс сетан лунӧн лыддьыссьӧ документъяс ыстанін серти тайӧ организациялӧн пошта штемпель вылын индӧм кадпас. Администрация пасйӧ документъяссӧ налӧн воан лунӧ.

8. Администрация заявка пасъян кадпассянь 5 уджалан лун чӧжӧн видлалӧ, прӧверитӧ документъяссӧ да примитӧ субсидия сетӧм йылысь либӧ субсидия сетӧмын ӧткажитӧм йылысь помшуӧм.

Администрация прӧверитӧ юӧрлысь збыльлунсӧ документъяссӧ сы серти, эмӧсь-ӧ наын ӧта-мӧдлы лӧсявтӧм юӧр, прӧверитӧмӧн.

Администрация примитӧ субсидия сетӧм йылысь помшуӧм сэк, кор Претендент лӧсялӧ тайӧ Пӧрадоклӧн 5, 6 да 7 пунктъясӧн урчитӧм корӧмъяслы, бӧръян муртӧсъяслы да условиеяслы, либӧ субсидия сетӧмын ӧткажитӧм йылысь помшуӧм сэк, кор эмӧсь тайӧ Пӧрадоклӧн 9 пунктын индӧм подувъяс.

Субсидия сетӧмын ӧткажитӧм йылысь помшуӧм примитан кадпассянь 3 уджалан лун чӧжӧн Администрация гижӧмӧн юӧртӧ Претендентлы примитӧм помшуӧм йылысь ӧткажитан помкаяссӧ индӧмӧн.

9. Субсидия сетӧмын ӧткажитан подувъясыс сыын, мый:

а) документъяссӧ сетӧма Претендент, кодлӧн тайӧ Пӧрадоклӧн 5 да 6 пунктъяс серти абу субсидия босьтӧм вылӧ инӧдыс;

б) Претендентӧн сетӧм документъясыс оз лӧсявны тайӧ Пӧрадоклӧн 7 пунктӧн урчитӧм корӧмъяслы либӧ индӧм документъяссӧ абу сетӧма (сетӧма абу тырвыйӧ);

в) юӧрыс, кутшӧм эм Претендентӧн сетӧм документъясын, абу збыль;

г) заявка сетан кад вылӧ Администрациялы, кыдзи ӧнія финансӧвӧй воын тайӧ Пӧрадоклӧн 3 пунктӧн урчитӧм медшӧр мог вылӧ Коми Республикаса республиканскӧй сьӧмкуд сьӧм босьтысьлы, урчитӧм пӧрадокын сетӧм сьӧмкуд кӧсйысьӧмъяс мындаыс оз тырмы.

10. Претендент, код серти тайӧ Пӧрадоклӧн 9 пунктса “б” пунктув подув вылын примитӧма субсидия сетӧмын ӧткажитӧм йылысь помшуӧм, эрдӧдӧм тырмытӧмторъяс бырӧдӧм бӧрын тайӧ Пӧрадоклӧн 7 пунктын индӧм кадколаст чӧжӧн вермӧ выль пӧв шыӧдчыны Администрацияӧ субсидия босьтӧм могысь.

11. Субсидия сетӧм йылысь помшуӧм примитан лунсянь 10 уджалан лун чӧжӧн Администрация да Претендент кырымалӧны сёрнитчӧмсӧ типӧвӧй форма серти, кутшӧмӧс урчитӧма Коми Республикаса сьӧм овмӧс министерство (водзӧ – Министерство). Претендентӧс, кодкӧд тайӧ пункт серти кырымалӧма сёрнитчӧмсӧ, шуӧны Босьтысьӧн. Администрация да Босьтысь костын сёрнитчӧмын мукӧд условиекӧд ӧттшӧтш быть колӧ урчитны:

1) субсидия сетан медшӧр могъяссӧ, мындасӧ, условиеяссӧ;

2) субсидия вуджӧдан кадколастъяссӧ;

3) Босьтысьӧн босьтӧм субсидия тшӧт весьтӧ суйӧрсайса валюта ньӧбны позьтӧмлунсӧ, операцияяс кындзи, кутшӧмъясӧс збыльмӧдӧны вылыс технологияа импортнӧй оборудование, сырьё да комплектуйтан изделиеяс ньӧбигӧн (вайигӧн) Россия Федерацияса валютнӧй оланпастэчас серти;

4) Босьтысьлысь сӧгласлунсӧ сы вылӧ, медым Администрация, Министерство да канмусянь сьӧм овмӧс бӧрся контроль нуӧдысь органъяс нуӧдісны прӧверкаяс сы серти, кутчысьӧма-ӧ тайӧ Пӧрадокӧн урчитӧм субсидия сетан условиеясӧ, медшӧр могъясӧ да пӧрадокӧ;

5) субсидия видзӧм йылысь отчётъяс сетан пӧрадоксӧ, кадколастъяссӧ да формаяссӧ;

6) Администрацияӧн Министерствокӧд сӧгласуйтӧм бӧрын индӧм сьӧмын коланлун йылысь помшуӧм примитігӧн отчётнӧй финансӧвӧй воын видзтӧм субсидия коляс тшӧт весьтӧ рӧскод вӧчны позянлун йылысь положениесӧ;

7) отчётнӧй финансӧвӧй воын видзтӧм субсидия коляссӧ Коми Республикаса республиканскӧй сьӧмкудйӧ бергӧдан пӧрадоксӧ да кадколастъяссӧ сэк, кор Администрация Министерствокӧд сӧгласуйтӧм бӧрын абу примитӧма индӧм сьӧмын коланлун йылысь помшуӧмсӧ.

12. Субсидиясӧ вуджӧдӧны быд квартал (быд тӧлысь) сёрнитчӧмын индӧм кадколастъясӧ да мындаын Администрациялӧн лицевӧй тшӧт вылысь, кутшӧмӧс восьтӧма Федеральнӧй казначействолӧн Коми Республикаын веськӧдланінын, Босьтысьлӧн тшӧт вылӧ, кутшӧмӧс восьтӧма Россия Федерацияса кредитнӧй организацияясын.

13. Субсидия сьӧмыс лоӧ торъя могаӧн да сійӧс оз позь видзны мукӧд мог вылӧ.

14. Босьтысь кывкутӧ тӧдмӧгъяслӧн збыльлун вӧсна, кутшӧмъяс эмӧсь субсидия босьтӧм могысь Администрацияӧ сыӧн сетан документъясын, а сідзжӧ Россия Федерацияса оланпастэчас серти субсидия сьӧмсӧ торъя мог вылӧ видзӧмысь.

15. Босьтысь, коді лэдзӧ да паськӧдӧ печатнӧй изданиеяссӧ, могмӧдӧ индӧм изданиеяслысь тиражъяс вайӧмсӧ сёрнитчӧмӧн урчитӧм быть колана рассылкалӧн лыддьӧг да кадколастъяс серти.

16. Босьтысь сёрнитчӧмӧн урчитӧм кадколастъясӧ сетӧ Администрацияӧ субсидия видзӧм йылысь отчёт Администрациялӧн тшӧктӧдӧн вынсьӧдӧм форма серти.

Сёрнитчӧмын (кор эм коланлун) индӧны Босьтысьӧн содтӧд отчётносьт сетан кадколастъяссӧ да формаяссӧ Администрацияӧн вынсьӧдӧм формаяс серти.

17. Администрация, Министерство да сьӧм овмӧс бӧрся канмусянь контроль нуӧдысь мукӧд орган урчитӧм пӧрадокын видзӧдӧны Босьтысьлы субсидия сетан условиеясӧ, медшӧр могъясӧ да пӧрадокӧ кутчысьӧм бӧрся, сы лыдын прӧверкаяс нуӧдӧмӧн.

18. Администрация быд квартал, отчётнӧй квартал кольӧм бӧрын мӧд тӧлысьлӧн 10-ӧд лунӧдз, сетӧ Министерствоӧ Босьтысьӧн субсидия видзӧм йылысь отчётсӧ Администрациялӧн тшӧктӧдӧн вынсьӧдӧм форма серти.

19. Сэк, кор Босьтысь сетӧм субсидиясӧ видзӧма абу торъя мог вылӧ, а сідзжӧ кор эрдӧдӧма сійӧс сетан условиеяс торкалан фактъяссӧ, кутшӧмъясӧс эрдӧдӧма Администрацияӧн, Министерствоӧн да сьӧм овмӧс бӧрся канмусянь контроль нуӧдысь мукӧд органӧн нуӧдӧм прӧверкаяс бӧрын, субсидия сьӧмсӧ колӧ бергӧдны татшӧм пӧрадокын:

Коми Республикаса республиканскӧй сьӧмкудйысь сьӧмсӧ торъя мог вылӧ видзӧм серти прӧверкалысь акт кырымалан либӧ Министерствосянь да сьӧм овмӧс бӧрся канмусянь контроль нуӧдысь мукӧд органсянь найӧс сетан условиеяс, медшӧр могъяс да пӧрадок торкалан фактъяссӧ эрдӧдӧм йылысь тӧдмӧгъяс, кутшӧмъясӧс эрдӧдӧма прӧверкаяс бӧрын, босьтан лунсянь вит уджалан лун чӧжӧн Администрация ыстӧ Босьтысьлы Коми Республикаса республиканскӧй сьӧмкудйысь сьӧм бергӧдӧм йылысь письмӧ-уведомление (водзӧ – письмӧ-уведомление);

Письмӧ-уведомление босьтан кадпассянь 30 календарнӧй лун чӧжӧн Босьтысь бергӧдӧ субсидиясӧ, кутшӧмӧс видзӧма абу мог серти либӧ сійӧс сетан условиеяс торкалӧмӧн, Коми Республикаса республиканскӧй сьӧмкудйӧ.

Сэк, кор Босьтысь урчитӧм кадколастӧ эз збыльмӧд письмӧ-уведомлениеса корӧмъяссӧ, Администрация перйӧ субсидия сьӧмсӧ ёрд пӧрадокын.

20. Отчётнӧй финансӧвӧй воын кӧ видзтӧм субсидия коляссӧ абу вуджӧдӧма Коми Республикаса республиканскӧй сьӧмкуд чӧжӧсӧ сэк, кор эз вӧв примитӧма Министерствокӧд сӧгласуйтӧм бӧрын индӧм сьӧмын коланлун йылысь Администрациялысь помшуӧмсӧ, индӧм сьӧмсӧ колӧ перйыны Коми Республикаса республиканскӧй сьӧмкуд чӧжӧсӧ Россия Федерацияса сьӧмкуд оланпастэчасӧн урчитӧм пӧрадокын.

21. Субсидия сетан бӧртасӧн лоӧ Коми Республика мутасын олысь гражданаӧс Айму дорйысьяс да политическӧй репрессияяс улӧ веськалӧмаяс йылысь юӧрӧн могмӧдӧм.

Субсидия сетан бӧртасӧдз воӧдчӧмсӧ донъялӧм вылӧ колана петкӧдласӧн лоӧ дасьтӧм юӧрлӧн лыд. Печатнӧй изданиеяслы торъя мога петкӧдлассӧ арталӧны печатнӧй лист бокъясын, электроннӧй изданиеяслы, вэб-сайтъяслы да юӧртан ресурсъяслы – единицаясын.

Бӧртаслысь, петкӧдласлысь значениеяссӧ, Пӧрадоклӧн тайӧ пунктӧн урчитӧм бӧртасӧдз, петкӧдласӧдз воӧдчӧм йылысь отчётносьтсӧ Босьтысьӧн Администрацияӧ сетан пӧрадоксӧ, кадколастъяссӧ да формаяссӧ индӧны сёрнитчӧмын.

22. Сэк, кор абу воӧдчӧма субсидия сетан бӧртасӧдз воӧдчӧмсӧ донъялӧм вылӧ колана петкӧдласӧдз, субсидия сьӧмсӧ колӧ бергӧдны Коми Республикаса республиканскӧй сьӧмкудйӧ татшӧм пӧрадокын:

1) сэк, кор отчётнӧй вося ӧшым тӧлысь 31 лун кежлӧ Босьтысь торкалӧма петкӧдласъяслӧн значениеясӧдз воӧдчӧм серти кӧсйысьӧмъяссӧ, тайӧ фактсӧ эрдӧдан лунсянь 5 (вит) уджалан лун чӧжӧн Администрация ыстӧ Босьтысьлы Коми Республикаса республиканскӧй сьӧмкудйӧ субсидия сьӧм бергӧдӧм йылысь уведомление.

Сьӧм йӧрышсӧ, мыйта колӧ бергӧдны Коми Республикаса республиканскӧй сьӧмкудйӧ (водзӧ – Vвозврата), арталӧны татшӧм формула серти:

Vвозврата = (Vсубсидии x (Ti / Si)) x 0,1,

кӧні:

Vсубсидии – отчётнӧй финансӧвӧй воын Босьтысьлы сетӧм субсидия мында;
Ті – отчётнӧй кадпас вылӧ і торъя мога петкӧдласлӧн збыльвылас воӧдчӧм значение;

Si – сёрнитчӧмӧн урчитӧм і торъя мога петкӧдласлӧн планӧвӧй значение;

2) Коми Республикаса республиканскӧй сьӧмкудйӧ субсидия сьӧм бергӧдӧм йылысь уведомление босьтан кадпассянь 30 (комын) календарнӧй лун чӧжӧн Босьтысь бергӧдӧ Коми Республикаса республиканскӧй сьӧмкудйӧ субсидия сьӧмсӧ тайӧ пунктса 1 пунктув серти арталӧм мындаын.

Сэк, кор Босьтысь урчитӧм кадколастӧ эз бергӧд Коми Республикаса республиканскӧй сьӧмкудйӧ субсидия сьӧмсӧ тайӧ пунктса 1 пунктув серти арталӧм мындаын, Администрация могмӧдӧ субсидия сьӧмсӧ ёрд пӧрадокын перйӧмсӧ.

23. Администрация донъялӧ отчётнӧй финансӧвӧй волӧн кывкӧртӧдъяс серти субсидия видзан окталунсӧ сёрнитчӧмӧн урчитӧм петкӧдласъяслысь планӧвӧй значениеяссӧ да петкӧдласъяслысь збыльвылас воӧдчӧм значениеяссӧ сетӧм отчётносьткӧд орччӧдӧмӧн.

24. Отчётнӧй финансӧвӧй волӧн кывкӧртӧдъяс серти Администрация донъялӧ канмусянь отсӧг сетан мераяслысь окталунсӧ.

Сэк, кор Босьтысь воӧдчӧма сёрнитчӧмъясӧн урчитӧм торъя мога петкӧдласлӧн 95 %-ӧдз, канмусянь сетан отсӧгыс лоӧ октаӧн, сэк, кор Босьтысь воӧдчӧма 95 %-ысь этшаджыкӧдз – оз ло октаӧн.

Социальнӧй нырвизя абу коммерческӧй организацияяслы,

кодъяс нуӧдӧны Айму дорйысьясӧс да политическӧй

репрессияяс улӧ веськалӧмаясӧс нэм кежлӧ нимӧдӧм серти удж,

Коми Республикаса республиканскӧй сьӧмкудйысь

субсидияяс сетан пӧрадок дорӧ

СОДТӦД
Коми Республикаса Юралысьлӧн

Администрацияӧ

167000, Коми Республика, Сыктывкар,

Коммунистическӧй ул., 9

______________________________________-сянь
(Претендентлӧн ним)
Претендент йылысь тырвыйӧ юӧр:

Юридическӧй (пошта) инпас _____________________________________.

Телефон, факс, e-mail ___________________________________________.

ВМП/ППК ____________________________________________________.
Банкса реквизитъяс _____________________________________________.

Социальнӧй нырвизя абу коммерческӧй организацияясӧн

(канму (муниципальнӧй) учреждениеяс кындзи),
кодъяс нуӧдӧны Айму дорйысьясӧс да политическӧй

репрессияяс улӧ веськалӧмаясӧс нэм кежлӧ нимӧдӧм серти удж,

субсидияяс босьтӧм вылӧ

ЗАЯВКА
Кора сетны Коми Республикаса республиканскӧй сьӧмкудйысь субсидия ӧтувъя рӧскод сьӧмӧн могмӧдӧм вылӧ, мый йитчӧма

________________________________________________________________.
(ӧтувъя рӧскод ним)
Заявка дорӧ содтыссьӧны:

________________________________________________________________.
(индыссьӧны Пӧрадок серти субсидия босьтӧм могысь сетан документъяс)
Тайӧ заявкаӧн эскӧда, мый:

1) субсидия босьтӧм вылӧ сетӧм тӧдмӧгъясыс да документъясыс збыльӧсь;

2) вот, ӧктас, страхӧвӧй взносъяс, пеняяс, штрапъяс, прӧчентъяс мынтӧм серти збыльмӧдтӧм кывкутана могыс абу, кутшӧмъясӧс колӧ мынтыны вот да ӧктас йылысь Россия Федерацияса оланпастэчас серти;

3) Коми Республикаса республиканскӧй сьӧмкудйӧ субсидияяс, сьӧмкуд инвестицияяс, сы лыдын кутшӧмъясӧс сетӧма мукӧд инӧда акт серти, бергӧдӧм серти нюжӧдӧм уджйӧзыс да Коми Республика водзын сьӧм кӧсйысьӧмъяс серти нюжӧдӧм (ладмӧдтӧм) мукӧд уджйӧзыс Пӧрадокӧн урчитӧм корӧмъясӧн абу;

4) Претендент серти оз нуӧдны выль ног котыртӧм, бырӧдӧм серти удж, сы серти оз нуӧдны банкротство серти удж, Россия Федерацияса оланпастэчасӧн урчитӧм пӧрадокын Претендентлысь уджсӧ абу дугӧдлӧма;

5) Претендент оз ло суйӧрсайса юридическӧй кывкутысьӧн, а сідзжӧ россияса юридическӧй кывкутысьӧн, кодлӧн уставнӧй (складочнӧй) капиталын суйӧрсайса юридическӧй кывкутысьяслӧн участвуйтан пайыс, кодъясӧс пасъянінӧн лоӧ канму либӧ мутас, кутшӧмъясӧс пыртӧма Россия Федерацияса сьӧм овмӧс министерствоӧн вынсьӧдӧм канму да мутас лыддьӧгӧ, кодъяс финансӧвӧй операцияяс нуӧдігӧн перйӧны вотсӧ кокньӧдӧм вот режим серти да (либӧ) оз урчитны юӧр восьтӧмсӧ да сетӧмсӧ татшӧм юридическӧй кывкутысьяс серти (офшорнӧй зонаяс), ӧтлаын вевтыртӧ 50 прӧчент.
    Юрнуӧдысь                    ________________ / _____________________________/
     (индыны чин)                                             (кырымпас)                      (кырымпас гӧгӧрвоӧдӧм)
    П.М. (эм кӧ)
    Юралысь бухгалтер      ________________ / _____________________________/
                                                                        (кырымпас)                       (кырымпас гӧгӧрвоӧдӧм)
